
Annotatsiya: Ushbu maqolada mamlakatimizda bank aktivlari samaradorligini oshirishning an’anaviy va zamonaviy 
usullari hamda uni rivojlantirish orqali milliy iqtisodiyotimizda tijorat banklari faoliyatini jadallashtirish yo‘llari yuzasidan 
fikr-mulohazalar bayon etilgan. Xususan, moliyaviy sektorni izchil isloh qilish davomida qator chora-tadbirlar amalga 
oshirilmoqda va natijada ilg‘or bank biznesini yuritish hamda ushbu sektorda raqobat muhitini kuchaytirish uchun zarur 
huquqiy shart-sharoitlar yaratilmoqda. Shuningdek, mamlakatimizda bank aktivlari samaradorligini oshirish istiqbollarida 
mavjud muammolar hamda ularni bartaraf etish bo‘yicha muallif yondashuvlari va takliflari keltirilgan.

Kalit soʻzlar: Tijorat banki, raqamli transformatsiya, innovatsion bank, bank mahsulotlari, boshqaruv tuzilmasi, bank 
strategiyasi, aktivlar, bank aktivlari, bank passivlari, marja, kredit, depozit, foizli, foizsiz daromad va xarajatlar.

Abstract: This article discusses both traditional and modern methods of increasing the efficiency of bank assets in 
Uzbekistan, and outlines ways to enhance the performance of commercial banks through the development of asset 
management. In particular, as part of consistent reforms in the financial sector, necessary legal frameworks are being 
established to foster competition and support advanced banking practices. The article also presents the author's 
approaches and proposals for addressing current issues in improving asset efficiency.

Key words: Commercial bank, digital transformation, innovative bank, banking products, management structure, banking 
strategy, assets, bank assets, bank liabilities, margin, credit, deposit, interest and non-interest income and expenses.

Аннотация: В статье изложены традиционные и современные подходы к повышению эффективности банковских 
активов в Узбекистане, а также представлены предложения по активизации деятельности коммерческих банков 
через совершенствование активных операций. В частности, в процессе последовательной реформы финансового 
сектора создаются необходимые правовые условия для развития конкурентной среды и ведения передового 
банковского бизнеса. Также рассмотрены существующие проблемы в повышении эффективности банковских 
активов и даны предложения по их решению.

Ключевые слова: Коммерческий банк, цифровая трансформация, инновационный банк, банковские продукты, 
структура управления, банковская стратегия, активы, банковские активы, банковские пассивы, маржа, кредит, 
депозит, процентные и беспроцентные доходы и расходы.

K I R I S H 
Banklararo raqobat muhitining rivojlanib borishi bank aktivlarini joylashtirish va ularning 

samaradorligini oshirishda an’anaviy yondashuvlardan voz kechib, bank amaliyotida samaradorlikni 
baholashning yangi va zamonaviy usullarini joriy etishni rag‘batlantirmoqda.

Mamlakat bank tizimini isloh qilish strategiyasida “...kredit portfeli va tavakkalchiliklarni boshqarish 
sifatini yaxshilash, kreditlash hajmlarining mo‘tadil o‘sishiga amal qilish, muvozanatlashgan 
makroiqtisodiy siyosat yuritish, korporativ boshqaruvni takomillashtirish va xalqaro amaliy tajribaga ega 
bo‘lgan menejerlarni jalb qilish, moliyaviy tavakkalchiliklarni baholash uchun texnologik yechimlarni 
tatbiq etish orqali bank tizimining moliyaviy barqarorligini ta’minlash” ustuvor yo‘nalishlardan biri 
sifatida belgilangan [1].

Tijorat banklarida kredit skoringi usulini qo‘llash aktivlar samaradorligini oshirish bilan bog‘liq 
quyidagi afzalliklarni taqdim etadi:

mijozlarning kredit tarixini o‘rganish asosida yuqori salohiyatga ega qarz oluvchini aniqlash 
imkoniyati yuzaga keladi, bu esa kredit sifati ta’minlanishida muhim ahamiyat kasb etadi;

skoring tizimida qarzdorlikni undirishning uzoq muddatli istiqbolini aniqlashga e’tibor qaratilishi, 
aktivlarning muammoli aktivlarga aylanish ehtimolini kamaytiradi.

Shu o‘rinda, mamlakatimiz banklarining amaliyotida kredit skoringini to‘laqonli va talab darajasida 
amalga oshirish bilan bog‘liq qator muammolar mavjudligini qayd etish zarur.

Birinchidan, tijorat banklari kredit skoringi usulini, asosan, kredit siyosatida kreditlash 
elementlaridan biri sifatida belgilab, uni faqatgina umumiy tartibda qo‘llab kelmoqda. Qarzdorlarning 
moliyaviy holatini baholashda esa skoring usuli chuqur tahlil etilmaydi. Ichki me’yoriy hujjatlarda 
kredit skoringiga qo‘yiladigan aniq talablar, qo‘llash tartibi va uslublari yetarlicha bayon etilmagan.

Ikkinchidan, kredit skoringi usulining samaradorligi, eng avvalo, qarz oluvchining moliyaviy holati 
to‘g‘risidagi ma’lumotlarning to‘liq va ishonchli manbalariga bog‘liq. Shu sababli, banklar tomonidan 
ushbu ma’lumotlarni yig‘ish, tizimlashtirish va qayta ishlash uslublarini takomillashtirish zarurati 
mavjud.

Uchinchidan, skoring tizimining samarali ishlashi faqatgina ma’lumotlar tahliliga emas, balki 
ushbu ma’lumotlar asosida xulosa chiqara oladigan yuqori malakali kadrlar mavjudligiga ham bog‘liq. 
Shu bois, banklarda malakali mutaxassislarning yetishmasligini bartaraf etish, kadrlar tayyorlash va 
ularning barqaror ishlashini ta’minlash dolzarb masala hisoblanadi.

Stress-testlash usuli. XX asrning 1990-yillarida yuzaga kelgan moliyaviy inqirozlar banklar 
tomonidan aktiv va passivlarni boshqarishda qo‘llanilayotgan moliyaviy instrumentlarning bir qator 
kamchiliklarini yuzaga chiqardi. Ushbu holatni bartaraf etish maqsadida xalqaro moliyaviy institutlar 
a’zo davlatlar bank tizimlaridagi moliyaviy barqarorlikni tahlil qilish mexanizmlarini takomillashtirishga 
kirishdi. Bu jarayon natijasida, alohida portfellarning risklarini baholash imkonini beruvchi stress-
testlash usuli paydo bo‘ldi.

M A V Z U G A  O I D  A D A B I Y O T L A R  S H A R H I
So‘nggi yillarda moliyaviy xizmatlarni ko‘rsatish va iste’mol qilishda, shuningdek, texnologik 

rivojlanish natijasida bank va moliya tizimlarida sezilarli o‘zgarishlar yuz bermoqda. Internet va 
mobil texnologiyalarning keng qo‘llanilishi bank xizmatlari tarixida ilgari kuzatilmagan darajadagi 
innovatsion yondashuvlarni shakllantirmoqda. Elektron kanallar orqali xizmatlar ko‘rsatish mijozlarga 
qo‘shimcha qulayliklar yaratmoqda. Bugungi kunda rivojlangan mamlakatlar tajribasida masofaviy 
bank xizmatlariga bo‘lgan talab ortib bormoqda.

А.I. Jukov tijorat banklari xizmatlarini quyidagicha ta’riflaydi: “Tijorat banklari xizmatlari – bank 
foydasiga ma’lum bir haq evaziga, mijozning talabiga binoan bank operatsiyalarini bajarish” [2].

Bank tizimi rivojlanishining zamonaviy bosqichida xizmatlarning elektron shaklga o‘tishi alohida 
o‘rin tutadi. Bu borada ilk fundamental tadqiqot 1974-yilda Xalqaro hisob-kitoblar banki qoshida 
tashkil etilgan Bank nazorati bo‘yicha Bazel qo‘mitasi tomonidan olib borilgan. Mazkur qo‘mita 
2000-yilda “Cross-Border Electronic Banking Issues for Bank Supervisors” nomli xalqaro ma’ruzani 
tayyorladi [3]. Shuningdek, ushbu masalaga Xalqaro valyuta jamg‘armasi va O‘nlik guruhining (G10) 
tadqiqotlarida ham katta e’tibor qaratilgan [4].

Kreditga layoqatlilikni baholash usullariga oid tadqiqotlarda M.N. Konyagina va Ya.А. Klishinalar 
korporativ mijozlar kredit layoqatini baholash usullarini tasnifiy va kompleks modellar sifatida ajratib 
ko‘rsatadilar [5].

Mamlakatimizda bank sohasida faoliyat yuritayotgan olima Sh. Abdullaeva esa xalqaro 
amaliyotda uchta asosiy model mavjudligini ta’kidlaydi: mustaqil reyting agentliklari modeli, statistik 
baholash modeli va ekspert baholash modeli [6].

Aktivlar sifatini baholash bo‘yicha reytinglash usuli. Reyting tizimi jahon moliyaviy institutlari 
tomonidan ishlab chiqilgan bo‘lib, u mamlakatlarning iqtisodiy siyosati va institutsional rivojlanishini 
baholash zaruratidan kelib chiqqan. Jahon banki tomonidan ishlab chiqilgan baholash uslublari 
asosida mamlakatlarga qarz va grant ajratish masalalariga oid qarorlar qabul qilinmoqda. Jahon 
iqtisodiy forumi esa 1979-yildan boshlab global reyting va raqobatdoshlik hisobotlarini e’lon qilishni 
yo‘lga qo‘ygan.

Tarixiy jihatdan, sarroflik idoralari mijozlar pul mablag‘larini saqlash, ularni qarzga berish va olish 
bo‘yicha amaliyotlarni yo‘lga qo‘ygan. Ushbu amaliyotlar bosqichma-bosqich rivojlanib, zamonaviy 
banklarning kredit, omonat va hisob-kitob faoliyatining shakllanishiga asos bo‘lgan [7].

Fikrimizcha, tijorat banklarida aktivlar samaradorligini baholashda stress-test dasturlarini ishlab 
chiqish nihoyatda dolzarb bo‘lib, bu borada IT-kompaniyalar bilan hamkorlikni yo‘lga qo‘yish maqsadga 
muvofiqdir. Shu bilan birga, bank xodimlarining ushbu dasturiy tahlil natijalarini o‘zlashtirishi va ularni 
qaror qabul qilishda to‘g‘ri qo‘llay olish ko‘nikmalarini shakllantirish zarur.

T A D Q I Q O T  M E T O D O L O G I YA S I
Ushbu maqolani tayyorlash jarayonida normativ-huquqiy hujjatlar, foydalanilgan ilmiy adabiyotlar 

va rasmiy internet manbalari asos qilib olingan. Tadqiqotda iqtisodchi olimlarning mavzuga oid 
nazariy qarashlari tahlil qilinib, ularning qiyosiy va tanqidiy tahlili amalga oshirilgan. Shuningdek, 
umumiqtisodiy usullar bilan birga tizimli tahlil, umumlashtirish, abstrakt-mantiqiy fikrlash va statistik 
tahlil usullaridan foydalanilgan.

T A H L I L  V A  N A T I J A L A R
Bugungi kunda tijorat banklari tomonidan aktivlarni diversifikatsiyalash usuli bank aktivlari 

portfelining optimal tarkibiy tuzilmasini shakllantirishni nazarda tutadi. Mazkur yondashuv orqali aktiv 
amaliyotlarda tarmoq riskini kamaytirish va barqaror daromadlilikni ta’minlash muhim dolzarb masala 
sifatida ko‘rilmoqda.

Aktivlar portfeli va omillar tahlili usullari ichida kredit skoringi usuli alohida o‘rin tutadi. Ushbu 
usul jismoniy shaxslarga iste’mol kreditlarini ajratishda ularning moliyaviy holatini aniqlash hamda 
maqbul qarz oluvchini tanlab olish muammosini hal etishga qaratilgan. Kredit skoringi modeli ilk bor 
1940-yillarda amerikalik iqtisodchi D. Dyuran tomonidan ishlab chiqilgan. Dastlab bu usul jismoniy 
shaxslarning moliyaviy holatini baholash modeli sifatida shakllangan bo‘lsa-da, hozirgi kunga kelib 
kreditga layoqatlilikni baholashning ishonchli va universal usuli sifatida keng qo‘llanilmoqda.

Kredit skoringi usuliga xos xususiyatlar quyidagilardan iborat:
ushbu usul orqali qarz oluvchilarning kredit reytingi ko‘rsatkichlari aniqlanadi;
kredit reytingini aniqlash jarayonida mijozlar moliyaviy holatidan kelib chiqib ma’lum toifalarga 

(sinf) ajratiladi;
kredit skoringi usuli ballik tizim asosida qarz oluvchining moliyaviy holatini baholashni nazarda 

tutadi;
skoring tizimi nafaqat qarz oluvchining kreditga layoqatliligini, balki ularning defolt holatiga 

tushish ehtimolini ham baholaydi, shuningdek, kreditni qisman qoplash istiqboli ham tahlil qilinadi. 
Fikrimizcha, tijorat banklarida kredit skoringi usulini qo‘llash aktivlar samaradorligini oshirish bilan 
bog‘liq quyidagi afzalliklarni taqdim etadi:

mijozlarning kredit tarixini o‘rganish asosida yuqori salohiyatga ega qarz oluvchini aniqlash 
imkoniyati yaratiladi, bu esa kredit sifatini ta’minlashda muhim ahamiyat kasb etadi;

skoring tizimida qarzdorlikni undirishning uzoq muddatli istiqbolini baholashga e’tibor qaratilishi 
aktivlarning muammoli aktivlarga aylanish ehtimolini kamaytiradi. (1-jadval)

1-jadval. Tijorat banklari tomonidan jismoniy shaxslarni kreditlashni tashkil etish tartibi1

Bosqichlar Bosqich nomi Ishtirokchilar

1-bosqich Mijoz (kafilni) identifikatsiya 
qilish Mijoz / Front-ofis xodimi / FACE ID tizimi

2-bosqich Bank dasturi orqali kredit olish 
uchun arizani shakllantirish

Dastur / Garov xodimi / Anderrayter / Tashqi 
tizimlar / Front-ofis xodimi / ABT / Mijoz

3-bosqich
Kredit olish uchun ariza berish 
bo‘yicha muvofiq qaror qabul 
qilish

Bank dasturi / Garov xodimi / Anderrayter / Tashqi 
tizimlar / Front-ofis xodimi / ABT / Mijoz

4-bosqich Kredit shartnomasini tuzish Bank xodimi / Tashqi tizimlar / Old ofis xodimi / 
ABT / Mijoz

5-bosqich Kredit ajratilishi Front-ofis xodimi / Midl ofis xodimi / Bosh bank 
xodimi / ABT / Tashqi tizimlar

6-bosqich Kredit berishni rad etish Front-ofis xodimi / Urta ofis xodimi / Solvir / Tashqi 
tizimlar

7-bosqich
“Jismoniy shaxsga kredit 
berish” jarayon samaradorligini 
oshirish

Bosh ofis bo‘limi (biznes jarayon egasi) / Muvofiq 
tarkibiy bo’linmalar / 2-daraja himoya liniyasi / 
Vakolatli organ

Skoring tizimi natijalari bir qator omillarga bog‘liq hisoblanadi. Xalqaro bank amaliyotida skoring 
ko‘rsatkichlarini hisoblashda mijozlarning kredit tarixidan tashqari, bir qancha muhim omillar ham 
inobatga olinadi. Jumladan:

jismoniy shaxsning oilaviy holati;
banklardagi hisobvaraqlari va aylanmalarga oid ma’lumotlar;
to‘lovlar tarixi, xususan soliqlar, kommunal va boshqa to‘lovlar bo‘yicha axborotlar;
mijozning muddatli to‘lovlar bo‘yicha qarzdorliklari to‘g‘risidagi ma’lumotlar;
mijozlarning kreditga layoqatliligini aniqlash uchun turli modellashtirish usullari va matematik 

hisob-kitoblardan foydalaniladi.
Shu o‘rinda, mamlakatimiz banklari amaliyotida kredit skoringini talab darajasida o‘tkazish bilan 

bog‘liq bir qator muammoli jihatlar mavjudligini ta’kidlash lozim.
Birinchidan, tijorat banklari kredit skoringi usulini, asosan, kredit siyosatida kreditlashning 

elementlaridan biri sifatida belgilash bilan cheklanib qolmoqda. Qarzdorlarning moliyaviy holatini 
baholash jarayonida esa kredit skoringi usulidan umumiy va yuzaki tarzda foydalanilmoqda. Tijorat 
banklarining ichki me’yoriy hujjatlarida kredit skoringi usuliga qo‘yiladigan aniq talablar, shuningdek, 
uni qo‘llash tartibi va bosqichlari yetarlicha bayon etilmagan.

Ikkinchidan, kredit skoringi usulining samaradorligi, avvalo, qarz oluvchining moliyaviy holati 
to‘g‘risidagi ma’lumotlar bazasining to‘liqligi va ishonchliligiga bog‘liq. Shu sababli, banklarda qarz 
oluvchiga oid ma’lumotlarni tizimli tarzda yig‘ish, tahlil qilish va yangilab borish mexanizmlarini 
takomillashtirish zarurati tug‘ilmoqda.

Uchinchidan, skoring tizimining samaradorligi faqat qarz oluvchining moliyaviy ko‘rsatkichlarini 
kompleks tahlil qila olishda namoyon bo‘lmaydi. Skoring tizimidan to‘laqonli foydalanish uchun 
tizimlashtirilgan ma’lumotlar asosida asosli kredit xulosalarini tayyorlay oladigan malakali 
mutaxassislarga ehtiyoj mavjud. Shu bois banklarda malakali kadrlar qo‘nimsizligini kamaytirish va 
barqaror faoliyat yurituvchi, tajribali kreditlash mutaxassislarini tayyorlashga alohida e’tibor qaratish 
lozim.

1	 Muallif ishlanmasi

1-rasm. Jismoniy shaxslarga ajratilgan kreditlarning YAIMga nisbati tafovuti, foiz band

2023-yilning I–yarim yilligida jami kreditlar qoldig‘ida jismoniy shaxslarga ajratilgan kreditlar 
ulushi qariyb 30 foizga yetib, ushbu kreditlarning YaIMga nisbati tafovutining ijobiy kengayganini 
ko‘rsatdi. Mazkur davrda jismoniy shaxslarga ajratilgan kreditlar qoldig‘ining yillik o‘sish sur’ati 54 
foizni tashkil etgan. Bunga nomutanosib ravishda nominal YaIM atigi 19 foizga o‘sgan. (1-rasm)

Bunday tendensiyalar, bir tomondan, kreditlarga bo‘lgan to‘yinmagan talabning mavjudligi 
iqtisodiyot uchun tabiiy holat sifatida baholanishi mumkin. Boshqa tomondan esa, aholining qarz 
yuki darajasining sezilarli oshib borayotgani, ularning daromadlari hamda kutilmagan makroiqtisodiy 
shoklarga nisbatan zaiflashishi mumkinligini ko‘rsatadi.

Jismoniy shaxslarga ajratilgan kreditlarning YaIMga nisbati tafovuti chakana kreditlash sektorida 
zaifliklar to‘planayotganini aniqlash imkonini beradi. Ayniqsa, ushbu ko‘rsatkichning YaIMga nisbati 
va uning uzoq muddatli trendi o‘rtasidagi tafovutning ijobiy kengayishi moliyaviy xatarlarning kuchayib 
borayotganidan ogohlantiruvchi signal bo‘lib xizmat qiladi.

X U L O S A  V A  T A K L I F L A R
Mijozlarga kredit ajratish bo‘yicha qaror qabul qilishning samarali mexanizmini joriy etishda yuqori 

malakali anderrayterlar guruhlarini tashkil etish, xizmat ko‘rsatish jarayonlarini optimallashtirish, 
modulli (standartlashtirilgan) kredit mahsulotlarini joriy qilish hamda ularning bank kredit portfelidagi 
ulushini oshirish orqali tez va kam xarajatli chakana bank xizmatlari turlarini kengaytirish, shuningdek, 
banklarning skoring tizimlarini yanada takomillashtirish kabi yo‘nalishlarga alohida e’tibor qaratish 
lozim. Tijorat banklarida aktivlar portfeli samaradorligi to‘g‘risidagi axborotlarni haqqoniy va o‘z 
vaqtida taqdim etish mexanizmining yo‘lga qo‘yilmaganligi bank Boshqaruvi tomonidan mavjud 
muammolarni tezkor hal etish bo‘yicha chora-tadbirlar ishlab chiqilishiga to‘sqinlik qiluvchi muhim 
omillardan biri hisoblanadi. Shu sababli, tijorat banklari aktivlarining samaradorligini ta’minlashda 
aktivlarni joylashtirish bo‘yicha tarkibiy tuzilmalar faoliyatiga qo‘yiladigan talablarni kuchaytirish katta 
ahamiyat kasb etadi. Mazkur vazifani amalga oshirish maqsadida banklar oldiga bank Kengashi 
tomonidan bank Boshqaruvi raisi va a’zolari, ichki audit bo‘limi rahbarlarining bank aktivlari, kredit 
va investitsiya portfellari, daromadlilik va likvidlilik ko‘rsatkichlari holati bo‘yicha hisobotlarini har 
chorakda muntazam ravishda ko‘rib chiqish va zarur hollarda ta’sirchan choralarni belgilab, ularni 
amaliyotga tatbiq etish majburiyati yuklatilgan. Shu bilan birga, aktivlarni diversifikatsiya qilish, kredit 

portfelini sog‘lomlashtirish va tavakkalchiliklarni samarali boshqarishni ta’minlash maqsadida har bir 
bankda bevosita bank Kengashiga bo‘ysunuvchi Tavakkalchiliklarni nazorat qilish qo‘mitalari tashkil 
etilgan. Tijorat banklarida aktivlar samaradorligini oshirishning iqtisodiy masalalari, avvalo, bank 
aktivlarini maqbul tarzda joylashtirish va ularning holatini doimiy monitoring qilish jarayoniga qat’iy va 
aniq talablar qo‘yishni nazarda tutadi.

